CORREOS DO ESCRITOR  AGUSTÍN FERNÁNDEZ PAZ 
Agustín Fernández Paz

Querida Paché:
Veño de che enviar as contestacións aos correos do teu alumnado. Se se len todos xuntos, seguro que vén sendo coma se tivésemos un encontro aí. Está ben que digan as cousas como as senten, como debe ser!
Quero darche as grazas polo teu entusiasmo, que se adiviña nas palabras dos rapaces e rapazas. Agardo que, en conxunto, a experiencia da lectura fose satisfactoria. Os que escolliches, eu creo que son os meus mellores libros; polo menos, son dos que eu lles teño un aprezo especial.
Como nalgunha contestación fago referencia a un documento que che ía mandar, velaquí che vai, acompañando este correo. Trátase dunha entrevista, na que hai algunha pregunta que fai referencia ao proceso de creación; esa parte é a que lles pode interesar.
Algún día habémonos coñecer, se cadra. Mentres non suceda iso, velaquí o meu desexo de que o 2010 sexa un bo ano, no plano persoal e tamén no profesional, malia a que está caendo.
Dálles un saúdo dos bos a todo o alumnado, escribisen ou non.
E unha aperta grande para ti.
Agustín
 


Ola, Alba!
Grazas por ser sincera, e por dicirme que Aire Negro non te acabou de convencer. Iso pode pasar con calquera libro e non hai que ter reparo en dicilo. A min pásame con libros que teñen sona e que, cando me poño con eles, non son capaz de acabalos. É bo que sexa así, non todas as persoas temos os mesmos gustos!
Deséxoche que teñas un bo 2010!
Agustín
Ola, Chus, e ola, Xoel!
Grazas polo voso correo, e polas boas palabras sobre o libro que lestes.
Tamén eu vos desexo que veña un bo 2010, e que teñades unhas notas desas que abraia velas.
Unha aperta!
Agustín
Ola, Álvaro e Xabier!
Grazas pola felicitación. E que teñades un bo 2010, e que as notas sexan das boas!
Celebro que vos gustase Aire negro, é a satisfacción maior que pode ter un escritor. Grazas!
Agustín
Amigas Silvia e Sofía:
Moitas grazas polo correo e polo voso comentario!
O que dicides sobre Aire Negro está moi atinado. O do cambio da voz narradora era preciso, se quería dar dúas visións (desde dentro de Laura e desde fóra), de xeito que se complementasen. Gústame moito xogar coas voces narradoras, xa o fixen en máis libros.
E si, o final quixen que fose aberto, para que queden as dúbidas de se é real ou fantástica a historia que contei.
Unha aperta de
Agustín
Ola, Maruxa!
O que me levou a escribir Noite de voraces sombras foi todo o que sucedeu na illa de San Simón, que está aquí, perto de onde vivo. Cando comecei a ler sobre todo o que alí pasara, cando souben da existencia dun campo de concentración onde houbo tanta dor, foi cando decidín que ía facer un libro que tivese San Simón como centro. Todo o que digo da illa é tal cal, conseguín un pase para visitala e documentarme.
Unha aperta de
Agustín
Moitas grazas, Nerea!
Celebro que che gustase o libro, aspecialmente o romance entre Clara e Miguel. Foi un libro que me levou ben tempo facer, se cadra o que máis de todos os meus. Sabías que ata fixen un plano dun pazo, inventado por min, para saber como describir ben as cousas?
Unha aperta de
Agustín
Ai, Uxía, mira que me preguntas!
É importante, xa ma teñen feito máis veces. Os finais dos meus libros adoitan ser abertos. Durante o libro acompaño os personaxes, pero chega un momento en que eu os "abandono" e eles seguen coa súa vida, quen sabe cómo será. Dáme a impresión de que a Sara non lle vai ir mal, é unha moza lista e valente. Mais calquera sabe!
Grazas por ler o libro e por me escribires!
Unha aperta.
Agustín
Ola, Mariña!
Chámaste igual que a miña filla, mira que casualidade!
Celebro que che gustase Noite de voraces sombras, foi unha novela que escribín con moitas ganas. Naceu a partir da illa de San Simón, como xa supoñerás. Cando lin e descubrín todo o que alí pasara, que me impresionou moito, decidín facer un libro sobre ese tema. Fun á illa, estiven alí. O que fan Clara e súa nai, incluído o de comer os croissants, foi o que me pasou a min.
Unha aperta de
Agustín
Ola, Eva!
Así dá gusto, ter lectoras que len dous libros meus case seguidos. Neste caso, ademais, xa viches que dalgún xeito están emparentados. Os dous falan das "sombras" do pasado, sobre todo das da guerra civil. E os dous teñen protagonistas arrichadas e valentes, estou seguro que que Clara e Sara habíanse levar ben se se coñecesen.
En canto a como invento os meus libros, é un pouco longo de contar. Á túa profe voulle mandar un arquivo onde explico algo diso, supoño que volo pasará ou lerá na clase. Escribir é un traballo moi bonito, pero moi traballoso. Hai que pasar moitas horas dándolle forma aos textos, pois nunca saen á primeira e deben corrixirse moitas veces. Unha obra sempre me leva, como mínimo, varios meses.
En canto ao que me preguntas do fantasma do tío Moncho, ¿que che podo dicir? O libro está en primeira persoa, quen fala é Sara, así que non podemos saber se son ou non imaxinacións súas, ou se ten unha especie de sexto sentido. Iso queda no aire!
Moitas apertas de
Agustín
Querida Sheila:
Moitas grazas por todo o que me dis no teu correo! Non sabes canto me alegra ler que che gustou moito Corredores de sombra, unha novela á que lle dediquei moitas, moitas horas. Se soubeses o que tiven que ler sobre os pazos! Ou sobre a etapa da República e a Guerra Civil!
A min tamén me gustou escribir sobre os amores clandestinos de Clara e Miguel, é unha parte importante do libro.
Respecto do final, claro que podía acabar ben, como ti dis. Pero pareceume máis real o final que lle puxen. Poucas veces os amores da mocidade se manteñen na idade adulta. Alomenos, esa é a miña experiencia.
Unha aperta de
Agustín
Moitas grazas por unhas palabras tan cariñosas, Nuria. Agredézochas ben: tes razón niso de que para un escritor é un pracer recibir cartas (ou correos) dos lectores. Ao cabo, esa é a razón principal que me leva a escribir. Como dixo García Márquez, "escribo para que me queiran máis". Aínda que hai outras razóns, claro que si.
E tes toda a razón no do final, esas foron as miñas intencións desde o primeiro momento. Só che engadirei unha cousa máis: a novela, de xeito deliberado, está escrita en primeira persoa, son Laura e o psiquiatran quen nos contan os feitos. Como saber se o que contan é certo ou se trata dunha historia sen xeito derivada da tolemia que ten Laura (está nun psiquíatrico) e que ten Víctor (lembra como comeza a novela, polo que di na primeira páxina non parece estar moi ben).
Grazas outra vez polas túas palabras de ánimo.
Unha aperta cariñosa de
Agustín
Ola, Joana!
Grazas por ler o libro, e por me dicir que che gustou. Mira, o final está feito así dun xeito deliberado. Ao acabar, non sabemos se Laura foi apresada pola Gran Besta (podes pensar iso) ou, se cadra, todo o que acabamos de ler non é máis que as tolas fantasías de Laura e de Víctor. Total, Laura estaba nun psiquiátrico. E o psiquiatra, que leva tres anos mal, como di ao primeiro, tampouco é moito de fiar. É o que teñen as novelas escritas en primeira persoa!
Unha aperta de
Agustín
Ola, Natalia!
Pois mira, a inspiración veume dunha anécdota que me pasou cun profesor de historia. Ensinoume un testamento de hai moitos anos, onde un pai lle deixaba aos seus fillos todas as pertenzas. E aparecía un listado do que lles deixaba. Aló polo medio do listado, poñía que lles deixaba "un anaco da uña da Gran Besta". Ese foi o chispazo que fixo nacer o libro.
En canto ao tempo, foi das novelas máis traballosas (se cadra, a que máis). Entre unhas cousas e outras, ben botei un ano con ela.
Apertas de
Agustín
Ola, Cristina.
Alégrame saber que che gustou Aire Negro. Levoume tempo escribir esta novela, pero pagou a pena se conseguín que lle gustase aos lectores.
De onde saco as ideas? Pois de diversos sitios! En primeiro lugar, da miña vida (o que me pasa, o que leo, o que vexo...), Logo, tamén me axuda a documentación (neste caso, por exemplo, lin moito sobre psiquiatría). E, xaora, a miña imaxinación, pois teño unha certa facilidade para inventar historias, non me resulta nada traballoso. O problema non é inventalas, o problema é escribilas!
En canto ás axudas... xa me gustaría! Pero fixen eu practicamente todo. Tan só un cuñado, que é médico, me prestou os libros de psiquiatría.
Unha aperta, Cristina.
Agustín
Caramba, Ana! Case arrubiei cando lin as palabras bonitas que lle dedicas ao libro. Mira que lela nunha mañá! Para min é un orgullo que me digas iso, pois o libro está escrito coa pretensión de enganchar os lectores e non soltalos. O de repetitivo, que si o é algo, foi deliberado, para contar a sensación de monotonía da vida de Laura.
Unha aperta,  Ana!
Agustín
Que ben que che gustase tanto o libro, amigo Santi!
Eu tamén estou contento con el, gústame ler e escribir libros de misterio.
De onde saco as ideas? Pois para este libro, como para outros, sácoas da miña vida. Entendendo por "vida", xaora, o que me pasa, o que leo, as pelis que vexo... Neste caso, a ambientación é toda real, pois Lanzós é unha aldea que coñezo ben: nacín en Vilalba e miña irmá estivo en Lanzós de mestra. Todo é real, agás a Casa Grande, que a inventei.
E houbo que documentarse, sempre hai que facelo. Neste caso, lin varios libros de psiquiatría, para poder falar do tema con seguridade.
Máis nada. Unha aperta de
Agustín
Ola, Enrique!
Grazas polas túas boas palabras. E si, era iso o que buscaba. Ao final, como o libro está contado en primeira persoa por Laura e Víctor, pois non podemos saber se é certo o que contan ou se todo é unha tolemia deles. O libro quere deixar esa indeterminación, escolle ti a opción que che parece mellor: se Laura cae nas mans da Gran Besta ou se ao que asistimos é ao relato de dúas persoas que foron caendo na loucura.
Unha aperta de
Agustín
